
Angni ka·sara mes jakrangko nirikgiparang aro kim·kim ong·e rongtalgipa mondolio bebera·e 
dongiparang,  
 
Ka·sachakani, ka·saani aro tom·tomani an·chingni Gitel Jisu Kristooni na·simang sakantina on·china! 
 
Jekai an·ching, an·chingni rongtalgipa mondolini liturgical-ni gita bilsi matchotna gita siengon, an·ching 
dingtang man·cha dongdipe patianirangko nipilna gita cholko man·a; indake anga pilak local mondoli 
ge·antini bebera·gipa sakantiko ramram ong·e janggi tanganio an·tangtangko gitalgipa janggi tanganiona 
on·kangchina didianiko on·na namnika: maina rongtalgipa olakianio patiani aro jokatani gnang.  
 
Giljara ge·sa sanchakram biap gita ong·a 
 
Rongtalgipa Pagiparang pangnan giljako sanchakram gita janapronga,  jeon pilak gisikni gita 
baljrimgiparang aro mata pari gnanggiparang Bilakgipa ojani ka·sachakaniko man·a, an·ching ia 
kattarangchiko chanchite niaton, an·ching Gitel Jisuni bimangko jojrangjang nikatna gita man·a. 
“be·gopgipa tiluko ua pe·jawa Aro tochrini kilding dimikako ua kimikjawa, Jena kingking ua bichalko 
ong·katatja” (Mati 12:20) Indake be·gopgipa tiluara gisikni gita papo bilgrigiparang aro parirangko 
miksonga, Gitel Jisu uamangko apalchi galatjawa, Ua uamangko gital dakatgen aro bilakpil·atgen. Indake 
uamang giljachi re·baon chongmotgipa an·sengani gisik pil·aniko man·a aro chongmotgipa Isolni kattachi 
rongtalataniko man·a, Gitelni Rongtalgipa miattamko ra·e, Kristoni be·eno apsan janggi tanganiko 

cha·tote nikna gita man·a.  
 
Mondoli ba giljaan naljokaniko man·gipa bi·ap ong·a.  
 
An·chingoni bang·arangan giljaona re·jaha, maina an·ching pilakan chusokgipa ong·aha. An·chingni 
Gitelba an·chingna aganprake donangaha, “ Bilakgiparangna ojako nangja, sagiparangnasa nanga” (Mati 
9:12).  
 
Uni giminsa, an·chingni mondoli pilak bi·sarang, pilak chadamberang aro ka·donganigrigiparang aro pilak 
mondolni bebera·gipa sakantiko saknaaoniko noljokataniko on·a, mondolichi jokataniko man·anira 
ramram altugipa ong·ja, ian Christianrangni songsalo ka·saani ong·a, mandera·ani, chusokani, 
ma·sichakgrikani, saksa sakgipinko name niroksandigrikani daito sakantinin ong·a.  Uni gimin, pilak 
an·chingni mondoliona re·bagipa sakantian Kristoni gipakaniko uni manderangchi man·a; uan nang·chi 
aro angchi , kristoni bimango.  
 
An·chingni nama kattachi dangdike on·ani daito    
 
Chel·chakani, Uni gimin ia simsak nirokani kamrangko jako ra·e dangdike on·ani daitoara ramram ong·ja, 
Ian Isolni nama sikanio ja·dil su·e nama kattako aganprakaniko bimchipe ra·ani ong·a, jean bilgrigipa 
dakdike on·ani gisik gnang, papo ga·ake dongenggiparangna ka·sachakani, aro jerangan Isolni 
ka·sachakanina katnapengachim, uamangna ka·sachakani nanga.  



 

 

Ia on·kanganira an·chingni parishni janggi tanganio Kristo-ko mikkang donani  dakbewalo 
an·chingni gisik nangatani gital dakpilchina nangnikaniko daka. Bishop, priest, deacon, evangelist, 
ministry leader, indin dangdike on·gipa aro bebera·gipa membar sakantian an·chingni agananio, 
kamrang aro nangrimani-rangchi Kristo-ni cholonko mesokna daito gnang. 

An·chingni bilko jakkalani bewal, saksa sakgipinna simsakanio aro an·chingni janggi tanganiara 
pangnan an·chingni dangdike on·gipa Gitelko mandera·a gnang ong·na nanga. 

Gisikko Pil·atanina aro Gital Dakpilatanina Okamani 

Rongtalgipa Sastroni kattarang an·chingna gisikko pil·atani aro gital dakpilani a·bachenganiara, 
Gitrangko segipa indine bi·aha:“O Isol, angna rongtalgipa ka·tongko on·bo, aro angni ning·o 
rongtalgipa gisikko gital dakpilbo.” (Git 51:10) An·ching gitalgipa bilsini olakianiona napangna 
skang, hai an·ching an·tangtangko choljokate Isolo bi·na aro okumu chakaniko dakna: An·chingni 
bebera·giparang chongmotgipa Isolni dal·aniko cha·tote nama tangmesokaniko tangtokengama?  

Hai an·ching an·tangko aro pilak mondolini bebera·giparangko gitalgipa rongtale janggi tanganiona 
gital daktaina, jekai, Isolni a·bao kam ka·anio aro jerangan an·chingo an·chingni simsakanina 
ka·dongengachim, Ia an·chingko okamani gittal ong·ja, indiab ian an·chingni a·bachenganio ja·dil 
su·e chadenganian ong·a. uni gimin hai an·ching pilak an·chingo ka·donganiko an·ching mesoke 
chusokatna- Bilsi gitalni lectionary, mondolini liturgical calendar, manianirang, dingtang dingtang 
tom·a olakianirang, jaksrame on·anirang, ramram ong·e janggi tangani – silroroani, paltang 
dangdikani aro Kristoo bebera·giparang baksa, ma·sichakgrikanio, gisikni gita janggi tangani, 
ka·sachakani, bi·chakgrikani uamangna ka·sachakani aro ka·saaniko mesokani, indake ia pilak 
janapgimin kattarango janggi tanganichi an·chingni kristian janggi tanganiko bite nanggipa ong·e 
ru·ute baikamgipa ong·gen.   

Uni gimin, pilak bebera·giparang Kristoni teng·suanio aro ning·tugipa olakianio pangnan ong·e 
Kristo gronge Uni mikkango pangnan ong·china.   

Angni ka·sara dedrang, an·ching gitalgipa liturgical baksa janggi tanganio songrena gita 
a·bachengengon, anga na·simang sakantina Isolo bi·enga, Uni gimin na·simangni ia antini bi·anio, 
Isolni Singhasonni mikkango bi·engon angkoba ka·sapae gisik ra·bo. Rongtalgipa Gitelsano Gitel 
gittamgipa, Pagipa Degipa aro Gisik Rongtalgipa, an·ching sakantina grikgipa ka·tongko on·china, 
jekai, dangdike on·anio an·tangni jakko jaksramatchina aro janggi tanganio pangnan kristoni 
ka·sanio dongkamchina. Rongalanio Gitel Jisikni Samtangtango Salgio donge bi·jringgiparangni 
mol·molchakani an·chingko pangnan pilak a·sel ong·gnirangrangoniko pangnan che·chakchina. 
Amen  

Pagipan ka·saani aro bi·an baksa, 

Kristo-o na·simangni Pagipa, 

P.S: Sngewbha pynthikna bha ban pule khlem pep ia kane ka shithi ha baroh ki balang shnong na ka bynta 
ban pynshlur bad ai mynsiem ia ki parabangeit. 


